
弔祖豫州賦

作者：劉基　元末明初

本作品收錄於《劉基集/09卷》

汙池汀濘兮，蛙黽樂之。大鵬天遊兮，燕雀謂女奚為？狐狸冠裳兮，梟獺堂宇。支離節

疏兮，側身無所。嗚呼將軍兮，管葛之倫。遭逢庸愚兮，有志莫伸。委棄九鼎兮，烹飪

瓦釜。截梁為杙兮，束椽為柱。偭背泰山兮，依倚培。圭璋碔砆兮，沙礫瓊玖。山陵暴

骨兮，社稷黍離。故臣酸嘶兮，行人涕洟。臥薪嘗膽兮，此維時矣。宣光不作兮，籲其

悲矣！烏號之徹劄兮，無養由以操之。驊騮不逢伯樂兮，與駑駘而並馳。

系曰：龍噓而雲兮，夫豈不能自翔？鴻鵠舉翮而千里兮，又何必懷此鄉！魚游思故淵兮，

鳥棲思故林。吾固知將軍之不忍兮，惜庸夫之無心。日曖曖以西傾兮，時靡靡而就逝。

雁鶩群而喋呷兮，鸞鳳反為所制。世治亂之有數兮，天亦無如之何也。匪將軍之不能兮，

惜不幸而逢此時也。死有重於泰山兮，繫生民之休戚。吾獨悲夫將軍兮，仰玄穹而太息！

此作品在全世界都属于公有领域，因为作者逝世已经超过100年，且作品于1931年1月1日

之前出版。

